
 

 

 
La Comission Europeane e à sielzût il furlan  

par celebrâ la Zornade des lenghis 
 

L’apontament anuâl al torne ogni an, dal 2001 incà, ogni 26 di Setembar. 
Chest an la Comission e à decidût di realizâ un video e fra lis lenghis 

selezionadis e je ancje la lenghe furlane. 
 
 
Al è ancje il furlan tra lis lenghis sielzudis de Comission Europeane par celebrâ 
chest an la Zornade europeane des lenghis. Un apontament che al torne ogni an, dal 
2001 incà, ogni 26 di Setembar, e che al vûl valorizâ la impuartance de diversitât 
linguistiche e promovi l’aprendiment des lenghis.  
Tal 2022, An european de zoventût, la Comission e à sielzût di pontâ sul web, cuntun 
video speciâl metût online propit vuê, là che e à clamât adun i siei zovins par fâ in 
maniere che, intun pâr di minûts, a contassin cuale impuartance che e à la lôr marilenghe 
e ce influence che e à vût te lôr vite. A ’nd è vignût fûr un “viaç” de Svezie al Portugal e de 
Estonie ae Spagne, passant pal Friûl, rapresentât di Federico Benedent, un dai Youtubers 
dal canâl de ARLeF, YoupalTubo.  
Il fantat di Fane, di 22 agns, tal video al conte cemût che par lui il furlan al rapresente un 
leam tra lis gjenerazions che a son vignudis prime di lui e chês che a vignaran tal avignî. 
«Te mê famee – al conte par furlan, cun sottitui par inglês – si à simpri fevelade la lenghe 
dal teritori. Jo o fasarai compagn cui miei fîs, par che a savedin di dulà che a vegnin e par 
che a vedin lidrîs fuartis».  
 
Entusiast il coment dal president de ARLeF – Agjenzie Regjonâl pe Lenghe Furlane, Eros 
Cisilino: «No pues che manifestâ la grande felicitât de ARLeF par cheste gnove. La sielte 
de Comission e je un ricognossiment impuartant che al testemonee trop che e sedi 
preziose e tignude adalt la lenghe furlane tal cuadri des minorancis europeanis. Dongje di 
chest, si à di marcâ il valôr des oparis video che a cjapin dentri la scuadre di fantats di 
YoupalTubo, che al è un impegn che propit lôr a àn proponût in maniere spontanie par 
incressi il sens di identitât furlane, par altri ben presint tes gnovis gjenerazions. Lis peraulis 
di Federico a dimostrin trop che il furlan al sedi vîf, di doprâ ogni dì, e tropis potenzialitâts 
che e à la nestre "marilenghe".» 
 
I obietîfs gjenerâi de Zornade a son chei di informâ il public su la impuartance di imparâ 
plui lenghis, par fâ cressi il plurilinguisim e la comprension interculturâl; promovi, tutelâ e 
favorî la diversitât linguistiche e, infin, sburtâ a imparâ lis lenghis vie par dut il cors de vite, 
a cualsisedi etât e par cualsisedi motivazion. Lis competencis linguistichis no son dome 
une necessitât comune intun mont globalizât e intune economie cussì in moviment, ma 
ancje un dirit di ducj.  
 

https://www.youtube.com/watch?v=FyRXnzwNYfs


 

 

 
 
 
Chest al è un dai messaçs principâi de Zornade Europeane des Lenghis. Si stime che inte 
Union Europeane si fevelin passe 80 lenghis diviersis; di chestis, chês uficiâls a son 24 e 
chês minoritariis passe 60, feveladis di 50 milions di personis che a fasin part di une 
minorance nazionâl o di une comunitât di lenghe minoritarie. Une diversitât linguistiche e 
culturâl di tutelâ e di valorizâ, tant che element di fonde de societât multietniche 
contemporanie. 
 
 
 
 

Udin, ai 26 di Setembar dal 2022 


